
Anton Abbadia Saria 2002

Zazpigarren urtea betetzen du aurten Anton Abbadia Sariak. Bere bidetxoa egina duela esan daiteke, beraz, euskararen erabilera-esparru sozialak zabaltzen saiatutako hainbat jenderen lana aitortu eta behar duen bezala omentzeko.

Egia esan behar badut, iruditzen zait orain arte Abbadia Saria jaso duten guzti-guztiek ez dutela egindako lana, inolaz ere, ezeren trukean edo esperoan egin. Alderantziz, gure hizkuntzaren maitasunak eta herriaren nortasuna lantzeko asmo hutsak eragindako ahaleginaren erakusle izan da Anton Abbadia Saria orain arte, urterik urte.

Berezitasun on bat aurkitzen diot, izan ere, Abbadia Sariari: inork ezin duela beretzat eskatu. «Nahi gabe» jasotzen da, jasotzekotan ere, sari hau. Ez da harritzekoa, beraz, orain arteko saridunak lan ibilbide luze baten eta merezimendu sakonen jabe izatea.

Hori alde batetik. Bestetik, Abbadia Sariak hasieratik izan duen joera eta jokabidea ere aintzat hartzekoak direla iruditzen zait. Jakina da mundu zabalean ematen diren sari askoren ezkutuko helburua izaten dela saridun itzal handikoak goratzea, era horretan saridunak berak ematen baitio ospea sariari. Hemen berriz, saridunak hautatzerakoan ospearen eta izen entzutetsuen bidea hartu ordez, lan isila eta zalaparta handirik gabea egindako pertsona edo elkarteak hautatu izan dira Abbadia Saria jasotzeko. 

Lan isil eta zalaparta handirik gabea eginak dira, bai horixe, Abbadia saridunak, baina beti ahalegin sakon eta balio sozial handikoa, gure hizkuntzaren eta kulturaren oinarriak sendotzeko ospe eta izen handi asko baino eragin trinkoagokoa ziur asko.

Abbadia Sariak landu duen bide horrek erakusten digu gure hizkuntza arnas-berritzeko ezinbestekoa dela gizarte osoaren partaidetza. Hedabideetan edo jende aurrean hitzetik hortzera dabiltzan izen handi eta distiratsuekin batera, eta haiei ezer kendu gabe, eguneroko lan isilagoan saiatzen diren jende eta elkarte xumeen ekarpenik gabe nekez egingo zuen aurrera euskarak orain arte, eta nekez egingo du hemendik aurrera ere.

Aurtengoa izango dut, zuetako askok jakingo duzuen bezala, azken saioa diputatu nagusi bezala Abbadia Sariaren ospakizun honetan. Aitortu nahi dizuet orain arteko ekitaldi guztietan pozez etorri izan naizela hona, gizatasunez beteriko lagunartea aurkitu baitut urtez urte, bai saridunen artean, bai ekitaldira etorri nahi izan duzuenen artean. Bideari jarraitzea opa dizuet, beraz, urte luzez.

Nola ez, zorionak eta eskerrak eman nahi dizkiot baita ere aurtengo saria jaso duen Juan Zelaiari. Biziki poztu nau Juan –niretzat, eta bere baimenarekin esanda, Juanito- izatea sariduna. Izan ere, Etxepareren “euskara jalgi hadi plazara” ikurtzat hartuta euskara indartzearen aldeko lanetan burubelarri murgilduta ibili den nork ez du ezagutzen Zelaiak egindako ekarpen oparoa? Euskaldun eta euskaltzale naizen aldetik, baina baita ere gipuzkoarren gobernuaren arduradun nagusia naizen aldetik, banuen Juan Zelaiari bere etengabeko laguntza nolabait eskertzeko obligazioa, eta zor hori kitatzeko eta Gipuzkoako euskaltzale guztion eskerrona adierazteko aukera ematen dit sari honek. Zorionak, Juanito!

Amaitzeko, sariari izena ematen dion Anton Abbadiak orain dela ehun urte eta gehiago antolatzen zituen lore-joko edo euskal jai haietan zerabilen esaldiak uste dut ondo asko laburtzen duela gaurko euskal gizartearen asmoa eta xedea: «Bizi bedi euskara!».

Eskerrik asko guztioi.

Donostian, 1002ko abenduaren 19an.

Roman Sudupe Olaizola

Gipuzkoako diputatu nagusia

